
Starfsárið 2013-2014 var hefðbundið í starfi Krulludeildar, enda er mótahald að mestu í föstum 

skorðum.  

Hallgrímur Valsson hætti sem formaður á aðalfundi deildarinnar í maí 2013 og tók Haraldur 

Ingólfsson við því embætti. Aðrar breytingar á stjórn urðu þær að Svanfríður Sigurðardóttir hætti sem 

ritari og Gísli Jón Kristinsson hætti sem varamaður. Rannveig Jóhannsdóttir var svo kjörin ritari í stað 

Svanfríðar, Rúnar Steingrímsson varð meðstjórnandi í stað Haralds, og þeir Hallgrímur Valsson og 

Sveinn H. Steingrímsson urðu meðstjórnendur. Áfram í stjórn voru svo Davíð Valsson og Ólafur Freyr 

Númason. 

Í haust sótti Krulludeildin um styrk úr íþróttasjóði til kaupa á mælibúnaði sem nauðsynlegur er í 

keppni. Við höfum notast við heimasmíðaðan búnað, en þörf er á meiri nákvæmni en sá búnaður 

býður upp á. Styrkumsóknin var samþykkt og fáum við 140.000 króna styrk. Mælibúnaðurinn er á leið 

til landsins, ásamt fleiru sem stjórn Krulludeildar ákvað að kaupa. 

Haustið 2014 hófust æfingar í byrjun september, en fyrsta mótið, Akureyrarmótið, hófst í lok 

mánaðarins. Fimm lið tóku þátt í mótinu. Mammútar urðu Akureyrarmeistarar, Ice Hunt í öðru sæti 

og  Garpar í þriðja. 

Gimli Cup hófst síðan í nóvember og stóð fram í desember. Mammútar héldu uppteknum hætti og 

sigruðu, Freyjur urðu í öðru sæti og Dollý í þriðja sæti. 

Ákveðið var við upphaf Bikarmóts Krulludeildar að breyta nafninu til heiðurs og minningar um 

Magnús Einar Finnsson, fyrrverandi formann SA og krulluspilara. Garpar gáfu fyrir nokkrum árum 

bikar til minningar um Magga sem keppt hefur verið um og heitir mótið hér eftir Magga Finns 

Bikarmót Krulludeildar. Fimm lið tóku þátt að þessu sinni. Mammútar kórónuðu árið og sigruðu 

Freyjur í úrslitaleik.  

Mammútar unnu semsagt öll mót sem liðið tók þátt í sem slíkt, önnur en úrslitakeppni 

Íslandsmótsins. 

Í desember var svo Jón Ingi Sigurðsson, fyrirliði Mammúta, kjörinn krullumaður ársins úr okkar röðum 

og Rannveig Jóhannsdóttir krullukona ársins. Stjórn deildarinnar ákvað að sá einstaklingur sem efstur 

yrði í kjörinu yrði íþróttamaður Krulludeildar, en sá einstaklingur af hinu kyninu sem hlyti flest 

atkvæði yrði einnig heiðraður.  

Að venju fór svo fram Íslandsmót sem hófst í janúar. Fimm lið skráðu sig til leiks. Aldrei hafa jafn fá lið 

tekið þátt í Íslandsmótinu. Garpar urðu deildarmeistarar, en ásamt þeim fóru Mammútar, Ice Hunt og 

Freyjur í úrslitakeppni. Mammútar urðu Íslandsmeistarar eftir sigur á Görpum í úrslitaleiknum og Ice 

Hunt hlaut bronsverðlaun eftir sigur á Freyjum. 

Ice Cup er á hverju ári hápunktur í starfsemi Krulludeildarinnar og lokapunkturinn á vetrarstarfinu. 

Mótið 2013 var afmælismót, það tíunda í röðinni, en fyrsta mótið var haldið í maí 2004. Mótið hefur 

unnið sér ákveðinn sess á meðal heimafólks og margt í undirbúningi, skipulagi og framkvæmd komið í 

fastar skorður, en það gerist ekki af sjálfu sér. Þar spilar inn í mikil samstaða, samvinna og margar 



vinnustundir krullufólks sem hefur skilað okkur þessu glæsilega móti og tækifærum fyrir okkur til að 

spila við erlent krullufólk hér heima á þokkalega góðu svelli.  

Undirbúningur fyrir mótið sem fram fer 1.-3. maí 2014 er á góðu róli. Metþátttaka verður í mótinu að 

þessu sinni og í fyrsta skipti verða erlendir leikmenn fleiri en þeir innlendu. Alls eru 20 lið skráð til 

leiks, þar af 10 sem eingöngu eru skipuð erlendum leikmönnum og tvö sem eru blönduð erlendum og 

innlendum leikmönnum. 

Starfsemi Krulludeildar var hefðbundin á liðnu starfsári eins og vikið var að í upphafi. Við eigum áfram 

við sömu vandamál að stríða. Í fyrsta lagi aðstöðuna, í öðru lagi aðstöðuna, í þriðja lagi aðstöðuna og 

í fjórða lagi tímasetningar á æfingum. Þetta og sjálfsagt ýmislegt annað hefur orðið til þess að 

iðkendum hefur fækkað – þeim sem æfa og keppa reglulega yfir veturinn. Ég leyfi mér að fullyrða að 

það sem helst heldur í okkur lífinu og viðheldur áhuganum er Ice Cup. Á hverju ári fáum við inn 

nokkra krulluleikmenn sem eru „hættir“ að spila þegar lið vantar leikmenn eða mótið vantar lið til að 

slétta töluna. 

Á næsta ári stöndum við frammi fyrir ákveðnum vanda sem komandi stjórn þarf að taka ákvörðun um 

hvernig bregðast skuli við. Á dagskrá eru endurbætur á gólfplötunni og fleiru í Skautahöllinni og eru 

áform um að svellið verði tekið þann 1. mars vegna framkvæmdanna og áætlað að opna aftur 1. 

september. Það verður því mikill þrýstingum og samþjöppun á allri starfsemi á komandi 

keppnistímabili og ólíklegt að við fáum samþykkt að hafa svellið fyrir okkur í tæpa viku eins og við 

höfum haft á vorin undanfarin tíu ár – og þar að auki kannski vafamál hvort við fengjum mörg erlend 

lið hingað í lok febrúar eða byrjun mars.  

Það eru nokkrir kostir í stöðunni; skoða með mótahald í Reykjavík eða erlendis og kalla mótið samt 

Ice Cup og halda það á vegum Krulludeildar. Sleppa úr einu ári og treysta á að mögulegt verði að taka 

aftur upp þráðinn 2015, þá vonandi á betri gólfplötu og hugsanlega með bættri aðstöðu að öðru leyti 

í Skautahöllinni. Kannski mætti nýta jólafríið og halda „Mini“ Ice Cup og vonast til að einhver erlend 

lið vildu koma hingað og spila – og fagna áramótunum og njóta flugeldasýningar landans í leiðinni. 

Hver veit. 

     Fyrir hönd stjórnar Krulludeildar, 

     Haraldur Ingólfsson, formaður. 


